
	    1.Առողջապահության նախարարություն
	29.05.2023թ.

	
	N ԱԱ/22.1/12263

	           Ի պատասխան Ձեր 2023 թվականի մայիսի 23-ի գրության` «Հայաստանի Հանրապետությունից սնդիկի արտահանման և Հայաստանի Հանրապետություն սնդիկի ներմուծման կարգերը սահմանելու մասին» կառավարության որոշման նախագծի վերաբերյալ հայտնում եմ, որ առողջապահության նախարարությունը դիտողություններ և առաջարկություններ չունի:
	



	    2. Բնապահպանության և ընդերքի տեսչական մարմին
	30.05.2023թ.

	
	N 01/29.1/10/2528

	Ի պատասխան Ձեր՝ 2023 թվականի մայիսի 23-ի թիվ 1/09.2/8428-2023 գրության՝ հայտնում եմ, որ Բնապահպանության և ընդերքի տեսչական մարմինը «Հայաստանի Հանրապետությունից սնդիկի արտահանման և Հայաստանի Հանրապետություն սնդիկի ներմուծման կարգերը սահմանելու մասին» Կառավարության որոշման նախագծի փաթեթի վերաբերյալ առաջարկություններ և առարկություններ չունի։
	 

	    3. Էկոնոմիկայի նախարարություն
	05.06.2023թ.

	
	N 01/10663

	Ի պատասխան Ձեր՝ ս.թ. մայիսի 23-ի N 1/09.2/8428-2023 գրության` հայտնում ենք, որ «Հայաստանի Հանրապետությունից սնդիկի արտահանման և Հայաստանի Հանրապետություն սնդիկի ներմուծման կարգերը սահմանելու մասին» Կառավարության որոշման նախագծի վերաբերյալ Էկոնոմիկայի նախարարությունը դիտողություններ և առաջարկություններ չունի։
	

	    4. Տարածքային կառավարման և ենթակառուցվածքների նախարարություն
	06.06.2023թ.

	
	N ԳՍ/25․2/15611

	Տարածքային կառավարման և ենթակառուցվածքների նախարարությունն առաջարկում է  «Հայաստանի Հանրապետությունից սնդիկի արտահանման և Հայաստանի Հանրապետություն սնդիկի ներմուծման կարգերը սահմանելու մասին» Կառավարության որոշման նախագծով հաստատվող Հայաստանի Հանրապետությունից սնդիկի արտահանման կարգի 4-րդ կետի 7-րդ ենթակետը և Հայաստանի Հանրապետություն սնդիկի ներմուծման կարգի 5-րդ կետի 2-րդ ենթակետը շարադրել հետևյալ խմբագրությամբ․ «ավտոմոբիլային տրանսպորտով սնդիկի փոխադրման դեպքում «Ավտոմոբիլային տրանսպորտով վտանգավոր բեռներ և չվնասազերծված տարաներ փոխադրելու մասին» օրենքով սահմանված փաստաթղթերի առկայությամբ»։

	Չի ընդունվել
Տարածքային կառավարման և ենթակառուցվածքների նախարարության կողմից մշակված «Ավտոմոբիլային տրանսպորտով վտանգավոր բեռներ և չվնասազերծված տարաներ փոխադրելու մասին» օրենքում փոփոխություններ և լրացումներ կատարելու մասին» օրենքի նախագծով նախատեսվում է մասնավորապես՝ նշված օրենքը լրացնել վտանգավոր բեռների փոխադրման համար նոր փաստաթղթերի առկայության պահանջով, ինչը ուժի մեջ է մտնելու 2024 թվականի հունվարի 1-ից հետո, իսկ սույն նախագծի գործողության ժամկետը նախատեսված է մինչև 2024 թվականի հունվարի 2-ը։ Տարածքային կառավարման և ենթակառուցվածքների նախարարության հետ աշխատանքային կարգով քննարկման արդյունքում պայմանավորվածություն է ձեռք բերվել ներկայացված առաջարկությունը կիրառել վերը նշված օրենքի ուժի մեջ մտնելուց հետո։

	     5. Պետական եկամուտների կոմիտե
	09.06.2023թ.

	
	N 01/3-2/33237

	«Հայաստանի Հանրապետությունից սնդիկի արտահանման և Հայաստանի Հանրապետություն սնդիկի ներմուծման կարգերը սահմանելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) վերաբերյալ հայտնում ենք հետևյալը․ 
Եվրասիական տնտեսական միության (այսուհետ՝ Միություն) անդամ պետությունների միջև Միության ապրանքի կարգավիճակ ունեցող ապրանքների փոխադրման հետ կապված մաքսային գործառնությունները սահմանված են «Եվրասիական տնտեսական միության մաքսային օրենսգրքի մասին» 2017 թվականի ապրիլի 11-ի պայմանագրի հավելվածով սահմանված՝ Եվրասիական տնտեսական միության մաքսային օրենսգրքի 43-րդ գլխով, ինչպես նաև «Հայաստանի Հանրապետության՝ «Եվրասիական տնտեսական միության մասին» 2014 թվականի մայիսի 29-ի պայմանագրին միանալու մասին» 2014 թվականի հոկտեմբերի 10-ի պայմանագրի (այսուհետ՝ Պայմանագիր) 5-րդ հավելվածով։ Մասնավորապես Օրենսգրքի 302-րդ հոդվածի 3-րդ կետի համաձայն՝ Միության ապրանքները Միության անդամներ չհանդիսացող պետությունների տարածքներով և (կամ) ծովով Միության մաքսային տարածքի մի մասից Միության մաքսային տարածքի մեկ այլ մաս փոխադրման համար ենթակա են «Մաքսային տարանցում» մաքսային ընթացակարգով ձևակերպման՝ բացառությամբ Միության այդպիսի ապրանքների փոխադրման (տրանսպորտային փոխադրման)՝ նույն հոդվածի 5-րդ կետով նախատեսված դեպքերի: Նույն հոդվածի 5-րդ կետի համաձայն՝ «Մաքսային տարանցում» մաքսային ընթացակարգով ձևակերպման ենթակա չէ մասնավորապես Միության ապրանքների օդային տրանսպորտով փոխադրումը՝ առանց Միության անդամ չհանդիսացող պետության տարածքում օդանավի վայրէջք կատարելու։ Միաժամանակ, Օրենսգրքի 304-րդ հոդվածով սահմանված են Միության ապրանքների՝ «Մաքսային տարանցում» մաքսային ընթացակարգով ձևակերպման պայմանները, որոնց մեջ արգելքների և սահմանափակումների պահպանվածության պայմանը ներառված չէ։
Հայտնում ենք նաև, որ Պայմանագրի 5-րդ հավելվածի 5-րդ կետի համաձայն՝ օտարերկրյա պետությունների տարածքներով Միության մաքսային տարածքից դեպի Միության մաքսային տարածք «Մաքսային տարանցում» մաքսային ընթացակարգին համապատասխան տեղափոխման դեպքում Եվրասիական տնտեսական միության ապրանքները պահպանում են Եվրասիական տնտեսական միության ապրանքների կարգավիճակը, իսկ նույն հավելվածի 2-րդ կետի համաձայն՝ նույն հավելվածը չի կիրառվում մասնավորապես օդային ուղիներով տեղափոխվող ապրանքների նկատմամբ:
Հաշվի առնելով վերոգրյալը` հայտնում ենք, որ օդային տրանսպորտով Միության ապրանքների՝ Միության անդամ պետություններ արտահանման և Միության անդամ պետություններից ներմուծման դեպքում մաքսային մարմինների կողմից մաքսային գործառնություններ չեն իրականացվում, իսկ տրանսպորտի այլ տեսակներով Միության ապրանքների փոխադրման դեպքում իրականացվում են «Մաքսային տարանցում» մաքսային ընթացակարգի ավարտին առնչվող մաքսային գործառնություններ, ընդ որում՝ Օրենսգիրքը «Մաքսային տարանցում» մաքսային ընթացակարգով ապրանքների բացթողնման փուլում չի նախատեսում արգելքների և սահմանափակումների պահպանվածության պայմանի առկայություն։
Մյուս կողմից, Միությունում երրորդ երկրների նկատմամբ կիրառվող ոչ սակագնային կարգավորման միասնական միջոցները սահմանված են Եվրասիական տնտեսական հանձնաժողովի կոլեգիայի 21.04.2015թ․ N30 որոշմամբ, որի 2.13-րդ բաժնում, ի թիվս այլ ապրանքների, ներառված են նաև Նախագծում նշված՝ ԵՏՄ ԱՏԳ ԱԱ 2805 40 100 0 և 2805 40 900 0 ծածկագրերին դասվող ապրանքները, իսկ դրանց ներմուծման թույլատվական կարգը սահմանված է նույն որոշման 19-րդ հավելվածով։ Ընդ որում՝ նշված հավելվածով թույլատվական կարգը նախատեսված է համապատասխան մաքսային ընթացակարգերով ձևակերպման համար, ինչը Նախագծով նախատեսված չէ։



Միաժամանակ, հայտնում ենք, որ վերոգրյալով պայմանավորված՝ Նախագծով նախատեսված դրույթները կառաջացնեն վարչարարական խնդիրներ՝ սահմանին մաքսային մարմինների կողմից իրականացվող հսկողական գործողությունների խստացմամբ պայմանավորված, ինչը հաշվի առնելով նախագծի ընդունումը նպատակահարմար չենք համարում։






Հայտնում ենք նաև, որ «ՀՀ արտաքին առևտրի ազգային մեկ պատուհան» հարթակում (trade.gov.am) ներդրված՝ «Թույլատվական փաստաթղթեր» համակարգում (այսուհետ՝ Համակարգ) հասանելի են Հայաստանի Հանրապետության շրջակա միջավայրի նախարարության կողմից տրամադրվող արտաքին տնտեսական գործունեության շրջանակներում կիրառվող հետևյալ թույլատվական փաստաթղթերը․
· առանձին վայրի բույսերի արտահանման լիցենզիա,
· վտանգավոր թափոնների ներմուծման և(կամ) արտահանման լիցենզիա,
· թմրամիջոցների և հոգեմետ նյութերի պրեկուրսորներ չհամարվող թունավոր նյութերի ներմուծման լիցենզիա,
· վայրի կենդանիների արտահանման լիցենզիա,
· օզոնային շերտը քայքայող նյութերի և հիդրոֆտորածխածինների ներմուծման և արտահանման լիցենզիա։
Վերը նշված փաստաթղթերից բացի այլ թույլատվական փաստաթուղթ Համակարգի ներդրման ծավալներով նախատեսված չէ, իսկ նոր թույլատվական փաստաթղթերը թվայնացնելու և Համակարգի միջոցով տրամադրելու համար անհրաժեշտ կլինի իրականացնել մի շարք գործողություններ (ուսումնասիրել, վերլուծել, կազմել տեխնիկական նկարագիր-առաջադրանք, ծրագրավորել, թեստավորել, ուսուցանել, գործարկել), ինչը կպահանջի լրացուցիչ ֆինանսական միջոցների ներգրավում և կարող է տևել 2-ից 6 ամիս, ինչն առավել հստակ հնարավոր կլինի գնահատել նախնական ուսումնասիրությունից և համապատասխան առաջադրանքի ձևակերպումից հետո։

	1. Մասամբ է ընդունվել 
Եվրասիական տնտեսական հանձնաժողովի կոլեգիայի 21.04.2015թ․ N30 որոշմամբ սահմանափակումների ենթակա ապրանքների համար, նույն որոշման N19 հավելվածով սահմանված են ապրանքների ներմուծման հետ կապված մաքսային ընթացակարգեր, որոնց մի մասի կիրառումը որոշմամբ կարգավորվող թունավոր նյութերի (ներառյալ՝ սնդիկի) համար  արգելված է, իսկ մյուս ընթացակարգերի կիրառումը նախատեսվում է համապատասխան թույլատվական փաստաթղթի հիման վրա։ Հաշվի առնելով, որ ՀՀ-ում սնդիկի վերամշակման, վնասազերծման օբյեկտները, դրանցով զբաղվող մասնագիտացված կազմակերպությունները բացակայում են և վերը նշված որոշմամբ սահմանված մաքսային ընթացակարգերով սնդիկի ձևակերպումը չի բխում  «Սնդիկի վերաբերյալ» Մինամատայի կոնվենցիայից, համաձայն որի՝ կոնվենցիայի կողմ երկրներից պահանջվում է սահմանափակել սնդիկի շրջանառությունը և ժամանակի ընթացքում ամբողջությամբ հրաժարվել դրանից, ուստի սույն նախագծով արդեն որպես արգելված նախատեսված մաքսային ընթացակարգերի շարքին առաջարկվում է ավելացվել ԵՏՀ կոլեգիայի 21.04.2015թ․ N30 որոշմամբ սահմանված՝ լրացուցիչ թույլտվություններ պահանջող ընթացակարգերը ևս։ 
Հետազոտությունների, փորձարկումների  համար նմուշների, էտալոնների ներմուծման նպատակներով նմուշները, այդ թվում՝ սնդիկ պարունակողները, ԵԱՏՄ ԱՏԳ ԱԱ դասակարգչում ներառված են այլ ծածկագրով և սույն նախագծի կարգավորման դաշտից դուրս են,  ուստի սույն նախագծով դրանց վերաբերող դրույթներ չեն նախատեսվում։  
«Մաքսային տարանցում» մաքսային ընթացակարգով ապրանքների շարժը կարգավորող բազմաթիվ կարգավորումներ արդեն սահմանված են ԵԱՏՄ մաքսային օրենսդրությամբ, իսկ «Սնդիկի վերաբերյալ» կոնվենցիայով և «Սնդիկի մասին» օրենքով սահմանված են միայն սնդիկի ներմուծմանը և արտահանմանը վերաբերող դրույթներ, ուստի սույն նախագծով սնդիկի մաքսային տարանցմանը վերաբերող լրացուցիչ կարգավորումներ չեն նախատեսվում՝ մաքսային օրենսդրությամբ սահմանված կարգավորումներին (իր բոլոր առանձնահատկություններով) չհակասելու նպատակով։ 
Հաշվի առնելով սնդիկի խիստ թունավորությունը, մետաղները կոռոզիայի (քայքայման) ենթարկելու ունակությունը, թափվելու դեպքում արագ տարածվելու և գոլորշանալու հատկությունը, այն ներառված է վտանգավոր բեռների փոխադրման ոլորտը կանոնակարգող միջազգայնորեն ընդունված փաստաթղթերով, այդ թվում՝  միջազգային քաղաքացիական ավիացիայի կազմակերպության «Օդով վտանգավոր բեռների անվտանգ փոխադրման տեխնիկական հրահանգով» (ԴՈԿ 9284 ԱՆ/905) սահմանված վտանգավոր բեռների ցանկերում։ ՊԵԿ գրությամբ ներկայացվել է տեղեկատություն առ այն, որ ապրանքների օդային փոխադրման դեպքում, համաձայն ԵԱՏՄ մաքսային օրենսգրքով սահմանված դրույթների, մասնավորապես՝ 302-րդ հոդվածով սահմանված դեպքերում այդ ապրանքները ենթակա չեն «Մաքսային տարանցում» մաքսային ընթացակարգով ձևակերպման և դրանց նկատմամբ հնարավոր չէ իրականացնել մաքսային հսկողություն, ուստի «Սնդիկի վերաբերյալ» Մինամատայի կոնվենցիայով ստանձնած պարտավորությունների կատարման՝ սնդիկի շրջանառությունը սահմանափակելու նպատակով, ինչպես նաև մարդկանց, շրջակա միջավայրի, այլ բեռների և բեռնափոխադրող տրանսպորտային միջոցի անվտանգության ապահովման անհրաժեշտությունից  ելնելով, նախատեսվում է արգելել օդային տրանսպորտով սնդիկի ներմուծումը և արտահանումը։

2.ՉԻ ընդունվել
Սույն նախագծի ընդունման նպատակահարմարությունը բխում է արդեն իսկ ընդունված իրավական ակտերով, այդ թվում՝ 2013թ․ ստորագրված և 2017թ․ վավերացված «Սնդիկի վերաբերյալ» Մինամատայի կոնվենցիա, 2022թ․ ընդունված 
  «Սնդիկի մասին» օրենք, Կառավարության 2022թ․  նոյեմբերի 24-ի «Հայաստանի Հանրապետությունից սնդիկի արտահանման և Հայաստանի Հանրապետություն սնդիկի ներմուծման կարգերը սահմանելու մասին» N 1808-Ն որոշում։
3.Մասամբ է ընդունվել
Շրջակա միջավայրի նախարարության կողմից մշակված և 02.09.2022թ. N 1/09.2/12176 գրությամբ շահագրգիռ մարմիններին ներկայացված նախագծով  նախատեսված էր, որ սնդիկի արտահանման համաձայնությունը ստանալու համար իրավաբանական անձինք և անհատ ձեռնարկատերերը Լիազոր մարմնի պաշտոնական էլեկտրոնային փոստի (minenv@env.am) հասցեով ուղարկեն պահանջվող փաստաթղթերը և էլեկտրոնային փոստի միջոցով ստանան պատասխանը, իսկ  սնդիկի ներմուծման լիցենզիա ստանալու համար փաստաթղթերի ներկայացումը Լիազոր մարմին և միանգամյա լիցենզիայի տրամադրումը կամ մերժումը կիրականացվի «Հայաստանի Հանրապետության արտաքին առևտրի ազգային մեկ պատուհան» էլեկտրոնային հարթակում (www.trade.gov.am) հասանելի «Թույլատվական փաստաթղթեր (sw.gov.am)» համակարգի միջոցով, քանի որ սնդիկը ներառված է ՀՀ կառավարության 2015 թվականի փետրվարի 5-ի N90-Ն որոշմամբ հաստատված «թմրամիջոցների և հոգեմետ նյութերի պրեկուրսորներ չհամարվող թունավոր նյութերի» ցանկում, որոնց ներմուծման լիցենզիա ստանալու համար «Թույլատվական փաստաթղթեր (sw.gov.am)» համակարգում առանձին ենթահամակարգ ստեղծված է։ Նշված նախագծի քննարկման շրջանակներում ՊԵԿ-ի առաջարկությամբ՝ հաշվի առնելով Վարչապետի 16.06.2022թ. N 02/16.11/19353-2022 հանձնարարականը, ՊԵԿ-ի հետ նշված հարցը քննարկվել  և նախագծի 1-ին հավելվածով նախատեսվող՝ սնդիկի արտահանման համաձայնությունը ստանալու նպատակով Լիազոր մարմին դիմումի ներկայացումը և լիազոր մարմնի կողմից համաձայնության տրամադրումը  նախատեսվել է «Հայաստանի Հանրապետության արտաքին առևտրի ազգային մեկ պատուհան» էլեկտրոնային հարթակի «Թույլատվական փաստաթղթեր» համակարգի միջոցով։ Այդ խմբագրությամբ ընդունվել է Կառավարության 2022թ․ նոյեմբերի 24-ի N 1808-Ն որոշումը։ Նույն կարգով մշակվել և շրջանառվել է նաև սույն նախագիծը։
Սույն գրությամբ ՊԵԿ կողմից ներկայացված տեղեկատվությունը «Թույլատվական փաստաթղթեր (sw.gov.am)»  համակարգի արդիականացմանն ուղղված անհրաժեշտ քայլեր ձեռնարկելու հետ կապված, ընդունվել է ի գիտություն։

	    6. Արդարադատության նախարարություն
	22.06.2023թ.

	
	N 01/3-2/33237

	1. «Հայաստանի Հանրապետությունից սնդիկի արտահանման և Հայաստանի Հանրապետություն սնդիկի ներմուծման կարգերը սահմանելու մասին» Հայաստանի Հանրապետության կառավարության որոշման նախագծով (այսուհետ՝ Նախագիծ) հաստատվող Հավելված 1-ի (այսուհետ՝ Հավելված 1) 7-րդ և 9-րդ կետերում անհրաժեշտ է նշել, թե ինչ ժամկետներում պետք է ընդունվի հայտը մերժելու վերաբերյալ որոշումը, ինչպես նաև հստակեցնել մերժման հիմքերին առնչվող կարգավորումները:
Նույն դիտողությունը վերաբերում է նաև Նախագծով հաստատվող Հավելված 2-ի 9-րդ կետին:
2. Հավելված 1-ի 8-րդ կետի համաձայն՝ ֆիզիկական անձանց (բացառությամբ սնդիկի ներմուծմամբ և արտահանմամբ զբաղվող, սնդիկի գործածության մեջ ներգրավված անհատ ձեռնարկատերերի) կողմից Հայաստանի Հանրապետության տարածքից սնդիկի արտահանումը, այդ թվում՝ փոխադրումը ԵԱՏՄ անդամ պետության տարածք, արգելվում է։
Այս առումով հարկ ենք համարում նշել, որ տվյալ ձևակերպման պարագայում ստացվում է, որ արգելքը տարածվում է ֆիզիկական անձանց վրա միայն, իսկ իրավաբանական անձինք կարող են արտահանել սնդիկ անկախ նրանց՝ սնդիկի ներմուծմամբ և արտահանմամբ զբաղվելու և սնդիկի գործածության մեջ ներգրավված լինելու հանգմանքից: Ուստի, այս համատեքստում վերոնշյալ կարգավորումը անհրաժեշտ է խմբագրել՝ նորմի կիրառության ժամանակ տարընկալումներից և տարաբնույթ մեկնաբանություններից խուսափելու համար:
Նույն դիտողությունը վերաբերում է նաև Նախագծով հաստատվող Հավելված 2-ի 9-րդ կետին:
3. Հավելված 1-ի և Հավելված 2-ի ողջ տեքստում անհրաժեշտ է հիշատակել համապատասխան կոնվենցիայի կրճատ անվանումը՝ նկատի ունենալով «Նորմատիվ իրավական ակտերի մասին» օրենքի 17-րդ և 18-րդ հոդվածների դրույթները:

	1. Ընդունվել է






2. Ընդունվել է












3. Ընդունվել է



